
Чунармань 

 

Шыв армань-и эс 

Е ҫил арманӗ – чун-чӗрем? 

Тӗрлӗ шухӑш авӑртан самантсерен, 

Каллӗ-маллӗ хутласа халтӑртататӑн, 

Тӗлсӗр ҫилӗн урӑм-сурӑм 

               тулашатӑн. 

 

Е хӗвеллӗ кунӑн – йӑлтӑр! 

Е эс ӑмӑр... Пурте пултӑр, 

пурте пултӑр, пурте пултӑр! – 

Чун тени вӑл тем те куртӑр. 

 

Пуҫӑмра – ҫӳҫеллӗ тутӑр, 

      ҫӳҫине ҫил вӗҫтерет. 

Мӗн вырӑнне мана хутӑр? – 

      тӗрӗсне кам пӗлтерет? 

 

Ҫил арманӗ, шыв арманӗ, 

         ал арманӗ авӑртать, 

Арман чулӗн ҫивӗч шӑлне 

      шӑйра-шӑйра мӑкатать. 

Арман – йывӑр ҫуначӗпе 

       тӳпенелле туртӑнать, 

Пӗр ҫӗкленсе, пӗр кукленсе – 

    ҫӑнӑх сапса, хывӑх сапса 

Шыва, ҫӗре чӳк тӑвать, 

     кӑштӑртатса ҫаврӑнайса 

Ҫавра юрӑсем хывать. 

 

Ҫын ӑшӗнчи тӗнчере те 

    ҫитмӗл ҫичӗ вӑй вылять, 

Ҫын ӑшӗнчи тӗнчере те 

    чунармань кӑлтӑртатать. 

